
	సీ.	
అఖిలరత్నస్థగితాలంక్రియల కెల్ల

             సిరియన గాంతి రంజిలఁగజేయఁ

గాయజసాయకాకారనేత్రాంచల

             శ్రీ లెంతొ చెక్కిళ్ల చెంగలించఁ

జరణకంజన్యాససంసర్గ చే ధాత్రి

             చిత్రలాజారసస్థితి గ్రహించ

రాజితతారహారచ్ఛటల్ కలితస్త

             నాగ్రసంసరణి నృత్యగతి గదల

తండ్రియానతి లేచి చెంతల నెలంత

లెచ్చరించఁగఁ జేరంగ నేగి యతని

దండ [1]డగ్గరి తెలిజాజిదండఁ గేల

నెత్తి కంధరఁ దగిలించ నేసె నంత.

	వ.	
ఇట్లేసిన ఝల్లరీకాహళనిస్సాణఘంటికాతాళనాదక్రియల్ దిశలం

జెలంగె, దిగీశయక్షకిన్నరసాధ్యచారణనాగాండజగణనల్ నిండె,

గంధగంధిలదంతికంఖాణస్యందనసైనికరాజహళాహళిక నెరసె, సకల

రాక్షసాననకళల్ తఱఁగె, నాయెడ జనకధరణిజాని దాశరథి సహాయత

నిజనగరాంతరస్థలికిఁ జని యర్హశాలల నిల్కడ జేయించె నంత.

	తే.	
అందుఁ దా నిల్చి యాగాధినందన జటి

కాఁగలిగినట్టి కల్యాణకార్యసిద్ధి

కలర లేఖ ల్లిఖించి ధరా౽౽దితేయ

ఘటలచే నంచె నాయాజి కదలిరాగ.

	వ.	
అయ్యెడ.

	క.	
హరిగండఖడ్గకాసర

కరికిరిసారంగనికరకాసనధరణీ

ధరరాజిఁ దాటి చని చని

చిరతరసాకేతనగరిఁ జేరి కడంకన్.

	↑ (దగ్గణ)

		 ఈ పేజీలో చివరి మార్పు 27 జనవరి 2023న 12:38కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

